
	GAUTENGSE DEPARTEMENT VAN ONDERWYS

SENIORSERTIFIKAAT-EKSAMEN

AFRIKAANS EERSTE TAAL  HG

(Tweede Vraestel:  Letterkunde)

TYD: 3 uur

PUNTE: 100



	INSTRUKSIES:
· Lees die instruksies by elke vraag goed deur en beantwoord die vrae soos aangedui by elke afdeling.

· Algemene taalversorging is belangrik.

· Moenie die lengte van die paragraaftipe vrae oorskry nie.

· Netjiese werk sal in jou guns tel.


	


	AFDELING A
POËSIE
	


	ONVOORBEREIDE GEDIG (VERPLIGTEND)

Beantwoord Vraag 1 of Vraag 2




bl. 3–4

Vraag 1: Balansstaat (kontekstuele vrae)

of
Vraag 2:  Balansstaat (paragraaftipe vraag)



bl. 4
	


	VOORGESKREWE GEDIGTE
Beantwoord enige TWEE van die volgende voorgeskrewe gedigte.

Vraag 3:  Hippie






bl. 5–6

Vraag 4:  Ballade vir die onwaarskynlike seun



bl. 6–7

Vraag 5:  Troetelwoorde vir Ogilvie Douglas



bl. 8–9

Vraag 6:  Lied van die kinders




bl. 9–11
	


	AFDELING B
DRAMA
	


	Beantwoord slegs EEN vraag in hierdie afdeling.

DIE KEISER:  BARTHO SMITH

L.W.
Indien jy hier die kontekstuele vrae beantwoord het, MOET jy die paragraaftipe 
vraag in Afdeling C beantwoord.


Indien jy die paragraaftipe vraag hier beantwoord het, MOET jy die 
kontekstuele vrae in Afdeling C beantwoord.


Vraag 7:  Kontekstuele vrae




bl. 11–13


Vraag 8:  Paragraaftipe vraag



bl. 14
	


	AFDELING C
ROMAN
	


	Beantwoord slegs EEN vraag in hierdie afdeling.

L.W.
Indien jy die kontekstuele vrae in Afdeling B beantwoord het, MOET jy nou die 
paragraaftipe vraag beantwoord.


Indien jy die paragraaftipe vraag in Afdeling B beantwoord het, MOET jy nou 
die kontekstuele vrae doen.


Vraag 9:    By Fakkellig – Kontekstuele vrae


bl. 14–16


Vraag 10:  By Fakkellig – Paragraaftipe vrae


bl. 16


Vraag 11:  Fiela se kind – Kontekstuele vrae


bl. 17–18


Vraag 12:  Fiela se kind – Paragraaftipe vrae


bl. 18


Vraag 13:  Kringe in ŉ Bos – Kontekstuele vrae


bl. 19–20


Vraag 14:  Kringe in ŉ Bos – Paragraaftipe vrae

bl. 20


Vraag 15:  Toorberg – Kontekstuele vrae


bl. 21–22


Vraag 16:  Toorberg – Paragraaftipe vrae


bl. 23


	


	AFDELING A
ONVOORBEREIDE GEDIG

VERPLIGTEND
	


	BEANTWOORD VRAAG 1 of VRAAG 2
	


	VRAAG 1

KONTEKSTUELE VRAE
	


	Lees die onderstaande gedig aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12
	Balansstaat

O, Heer, ek dank U vir U groot geduld

met my.  Ek is so in die skuld

by U.  My bankstaat bly in rooi getik.

Nulle kom voor die komma by – ek sluk

soms swaar daaraan.  Ek bied

so min en vra al meer krediet

en kry dit (God weet hoe!).

Ek is soms bang U roep

my in om alles te betaal

en haal my uit U waagskaal

uit as ’n té groot risiko:

’n Twyfelaar wat glo.

I.L. de Villiers
	


	1.1
Haal ’n frase aan wat daarop dui dat die gedig die vorm van ’n gebed 
aanneem.
	(1)


	1.2
1.2.1
Haal ’n voorbeeld van alliterasie uit reël 1 aan en onderstreep die 


allitererende klanke.


1.2.2 
Benoem die funksie van die alliterasie in Vraag 1.2.1.
	(1)

(1)


	1.3
Nulle kom voor die komma by (r. 4).
	


	1.3.1 Wat noem ons die skrywerstegniek wat hier aangewend is?

1.3.2 Watter funksie verrig die tegniek hier?
	(1)

(1)


	1.4
Gee EEN woord wat die spreker se gemoedstoestand (emosie) sal beskryf in 
reël 4 – 5:  ek sluk swaar daaraan.
	(1)


	1.5
Voltooi die volgende.  Skryf net die antwoord neer.


God word metafories vergelyk met ’n ____________.
	(1)


	1.6
Verduidelik kortliks die ongewone gebruik van waagskaal (r. 10).
	(1)


	1.7
Omskryf reël 10 – 11 in jou eie woorde.
	(1)


	1.8
Omskryf die paradoks (teenstrydigheid) in reël 12 in jou eie woorde.
	(1)

[10]


	OF
	


	VRAAG 2

PARAGRAAFTIPE VRAAG
	


	Ons is almal somtyds daaraan skuldig dat ons meer van iemand of die lewe vra as wat ons bereid is om te gee.

Beskryf in 100 – 120 woorde ’n paar dinge waaroor jy skuldig voel in jou lewe.  Doen ook moontlike oplossings aan die hand hoe jy jou “skuld” (nie monetêre skuld nie!) moontlik sal kan vereffen.
	[10]


	VOORGESKREWE GEDIGTE
	


	Kies enige TWEE van die volgende vier vrae.
	


	VRAAG 3
	


	Lees die gedig, Hippie – Wilma Stockenstrom, aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19

20

21

22

23

24

25

26

27

28

29

30
	Hippie



Hy groei

plantaardig uit ’n stoel voor ’n kafee,

’n pers flap, na binne luisterend, na

voetstappe in die kelk, muskietsag,

geslote gemoeid met reis om homself.



Hy slaan

’n pap handsak oor sy fraiingskouer.

Om huise se kombuise binne te val

sommer saam met die son en die vlieë.

Om gestrand te raak op die malvas
van ’n stoep, voete in die malvas.

Tot ontsetting van die tuinspinnekop.



Hy onthou

die sinkomheinde werf waar uitgepofte

hoenders slaap om ’n verbitterde bloekom.

Baie oumense dut daar.  Hulle kraak.

Hulle oë gaan oop soos kwaste in hout,

en sien dan die hobbeltjie kind wat die pad

vat wat wip oor die blindewit duine

en kruik om die pofadder se juwelehuis

van sewejaartjies: kleislang in ’n kindertuin.



En voort

duimgooi hy na miskien ’n genommerde

kamer met ’n Gideonsbybel, miskien die ru

bouval van ’n malman op ’n afgrond, of

die binnevlerksagtheid van ’n woud.



En hy skiet

ghrieskleurige hare uit ’n apostelgesig

en hoop om die tyd in te haal

wat hom vergeet het.

Wilma Stockenström


	


	3.1
Watter TWEE betekenisse kan jy aan die titel, Hippie, heg?
	(2)


	3.2
Die woord plantaardig (r. 2) word tweeledig aangewend.  Verduidelik kortliks 
in TWEE aparte sinne.
	(2)


	3.3
Gee slegs EEN woord wat die hippie se karakter gedeeltelik sal beskryf met 
na binne luisterend (r. 3) en met reis om homself (r. 5).
	(1)


	3.4
Noem TWEE moontlike redes waarom jy dink die hippie se handsak pap is 

(r. 7).
	(2)


	3.5
Haal ’n voorbeeld van sinekdogee/metonimia uit strofe 2 aan.
	(1)


	3.6
Waarom, dink jy, wil die hippie die tyd inhaal (r. 29)?
	(2)


	3.7
’n Apostel dra die Godsboodskap uit.  Watter boodskap dra die verwysing na 
apostelgesig (r. 28) uit, veral as jy die laaste strofe lees?
	(1)


	3.8
Die gedig is ’n tipiese voorbeeld van ’n vrye vers.  Dui die funksionaliteit van die vrye vers in hierdie gedig aan.
	(1)


	3.9
Reël 30 is baie kort.  Lees weer hierdie reël aandagtig deur en dui die 
funksionaliteit van hierdie kort reël aan.
	(2)


	3.10
Watter emosie word by jou as leser gewek terwyl jy die gedig lees?  Skryf net EEN woord neer.
	(1)

[15]


	OF
	


	VRAAG 4
	


	Lees die gedig, Ballade vir die onwaarskynlike seun – Antjie Krog, aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19


	Ballade vir die onwaarskynlike seun
as ek eendag ’n seun het

sal ek hom ronsard noem

omdat die naam alreeds ’n groot blonde man vermoed

’n man met die ruimte van twee stede in sy ligte oë

met die teerheid van dae wat grysrooi oor die vlakte breek ’n man met hande wat my gesig omskulp


saans as hy kom groet

as ek eendag ’n seun het

sal ek hom ronsard noem

want ronsard suggereer alreeds sy bruin lag


soos van feeste op tropiese eilande

sy blonde baard

en die sekerheid van sy rug


wat dag na dag die son oor die aarde abba

as ek eendag ’n seun het

sal ek hom ronsard noem

en sy naam skryf saans as die voëls watertrek

en ek alleen in die skemer sit

wagtend dat sy gestalte my deurkosyne vul.

Antjie Krog


	


	4.1
Een van die kenmerke van ’n ballade is sy liriese aard.  Watter funksie verrig 
die liriese aard in hierdie gedig, veral t.o.v. die spreker?
	(1)


	4.2
Watter tegniek word aangewend om patroonmatigheid aan die gedig te 
verleen?
	(1)


	4.3
Watter EEN van die volgende woorde sal die toon van die gedig die beste 
beskryf?
	


	A. Beskrywend

B. Feitelik

C. Verhalend

D. Beredenerend
	(1)


	4.4 Alreeds in strofe 1 word die seun as geliefde geromantiseer.  Haal ’n 


reël/frase aan om dit te bevestig/ondersteun.
	(1)


	4.5
Omskryf die metafoor: ’n man met die ruimte van twee stede in sy ligte oë 
(r. 4) in u eie woorde.
	(2)


	4.6
…sy bruin lag (r. 10) is ’n voorbeeld van sinestesie.  Verduidelik kortliks in 
EEN bondige sin die geldigheid, al dan nie, van hierdie stelling.
	(2)


	4.7
Noem ten minste TWEE funksies van die enjambement soos wat dit in die 
laaste strofe aangewend word.
	(2)


	4.8
Reël 7, 11 en 14 word uitgehef.
	


	4.8.1 Benoem hierdie tipe (soort) uitheffing.

4.8.2 Watter funksie verrig die uitheffing in reël 7?
	(1)

(1)


	4.9
Die gedig word gekarakteriseer as ’n vrye vers.  Hoe funksioneel is die 
aanwending van die vrye vers in dié gedig?
	(1)


	4.10
Wat word geïmpliseer met alleen (r. 18) en wagtend (r. 19)?
	(2)

[15]


	OF
	


	VRAAG 5
	


	Lees die gedig, Troetelwoorde vir Ogilvie Douglas – M. van Niekerk, aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19

20

21

22

23

24

25


	Troetelwoorde vir ogilvie douglas
(’n bosbouer van ’n nedersetting by Grabouw het op ’n reëndag met sy mongoolkind op sy skoot gesit)

kyk oggeliefie druppeldou

jakkals trou met wolf se vrou

ag die stomme wêreld wou

dat jy my kind sou wees

my kind hier in ons eie dorp

agter die bosrug van grabouw

my droomoogkind

met jou oophangmond

wat kwyl

soos heuningdruppelsdou

kyk daar’s druppels op jou mou

kyk daar’s druppels teen die ruit

o oggeliefie douglas

elke druppel is ’n sonnetrou

dit reën

jou pa kan nie vandag

sy boom gaan kap

o nooit volprese God

wat ook oor wurms

wag moet hou

seën die oggeliefiekind van my

en my sy pa

en daar sy maltrapma

o oggeliefie druppeldou

o jakkals trou met wolf se vrou

Uit: Sprokkelster, Marlene van Niekerk


	


	5.1 Opvallend van die gedig is die afwesigheid van hoofletters en leestekens.  

Gee slegs EEN rede hiervoor.
	(1)


	5.2 Kies die korrekte stylfiguur.  Skryf slegs die letter langs die vraagnommer neer.

Die titelwoorde is ’n voorbeeld van
	


	A. hiperbool.

B. sarkasme.

C. antitese.

D. eufemisme.
	(1)


	5.3
Alhoewel die kind ’n mongool en problematies vir die vader is, heers daar tog 
’n deernisvolle atmosfeer.  Bewys hierdie stelling deur EEN aanhaling uit die 
gedig.
	(1)


	5.4
Watter emosie weerspieël die vader met ag (r. 3)?
	(1)


	5.5
5.5.1
Omskryf die idioom jakkals trou met wolf se vrou (r. 2) in jou eie 

woorde. 


5.5.2
Haal ’n ander woord uit die gedig aan wat dieselfde betekenis het.
	(1)

(1)


	5.6
Wat word met die stomme wêreld (r. 3) gesuggereer?
	(1)


	5.7
Die gedig kan, op grond van inhoud, in TWEE dele verdeel word.
	


	5.7.1
Waar sou jy die skeiding maak?

5.7.2
Waarom sou jy dit hier maak?  Verduidelik kortliks.
	(1)

(2)


	5.8
5.8.1
Benoem die tegniek wat die gedig tot ’n hegte eenheid bind.


5.8.2
Ondersteun jou antwoord met ’n voorbeeld uit die gedig.
	(1)

(1)


	5.9
In die gedig word teenstellende dinge met mekaar versoen.  Haal ’n voorbeeld 
van so ’n teenstelling aan.
	(1)


	5.10
Dink jy die samelewing moet, soos dit blyk uit die gedig, mense met 
gestremdhede verwerp?  Motiveer jou antwoord deeglik.
	(2)

[15]


	OF
	


	VRAAG 6
	


	Lees die gedig, Lied van die kinders – Lina Spies, aandagtig deur en beantwoord die daaropvolgende vrae.
	


	1

2

3

4

5

6
	Lied van die kinders
“Laat die kindertjies na My toe kom”

Die Joodse seuntjie

wat sy armpies in die lug steek

voor die SS,

sy oë wyd gerek,

op sy mou die groot, geel Dawidster.
	


	7

8

9

10

11

12

13

14

15

16

17

18

19

20

21

22

23

24

25

26

27

28

29

30

31

32

33

34

35

36

37

38
	“Laat die kindertjies na My toe kom”

Die Viëtnamese dogtertjie

oumens-krom aan haar stok geklem

op die slagveld heen en weer

terwyl oor haar bors

’n kruisie hang.

“Laat die kindertjies na My toe kom”

Die klein vergete Ier

op ’n sypaadjie in Belfast

tussen die bloed en bomme

wat opnuut sy land vrymaak.

Laat die kindertjies van Israel na My kom,

gevang in die kruisvuur by Ma’alot –

bang hasies in ’n bos wat brand.

Laat hulle kom, die gevreesde koningskinders van my volk

wat die Romeine doodgesteek het

toe in ’n stal se stank van mis en bloed,

ek self die Kind van Betlehem was.

Verhinder hulle nie

Herodes

dissipels

soldate

grootmense

Hulle hoort in my koninkryk:

hulle weet van wonde

sonder om te twyfel of te vra.

Laat hulle kom

kinders van Dachau

kinders van Korea

kinders van Saigon

Ek sal hul teen my sy vasdruk

en my hande op hul lê.

Lina Spies


	


	6.1
Wat word met die titel van die gedig gesuggereer?
	(1)


	6.2
Die gediginhoud kontrasteer skerp ironies met die titel.  Verklaar hierdie 
stelling deur slegs na die inhoud te verwys.
	(2)


	6.3 Die Joodse seuntjie steek sy armpies in die lug (r. 2 – 3).

Wat word deur hierdie handeling gesuggereer?
	(2)


	6.4
Wat verteenwoordig die geel Dawidster (r. 6)?
	(1)


	6.5
Waarom, dink jy, sal die dogtertjie heen en weer (r. 10) op die slagveld loop?
	(1)


	6.6
Watter funksie verrig die allitererende b-klank in bloed en bomme (r. 16)?
	(1)


	6.7 Verduidelik kortliks die funksionele aanwending van die aandagstreep in 


reël 19.
	(2)


	6.8
In watter opsig verskil strofe 4 van die vorige 3 strofes? 
	(1)


	6.9
Waarna verwys reël 23 toe in ’n stal … bloed?
	(1)


	6.10
Spreek jou uit oor die hiërargiese tipografie van strofe 5.
	(2)


	6.11
Watter simboliese waarde verkry die hande (r. 38) in die laaste strofe?
	(1)

[15]


	TOTAAL VIR AFDELING A:
	[40]


	AFDELING B
DRAMA
	


	Beantwoord slegs EEN vraag in hierdie afdeling.

Indien jy die kontekstuele vraag hier beantwoord, MOET jy die paragraaftipe vraag in Afdeling C beantwoord.
	


	VRAAG 7
	


	Die Keiser – Bartho Smit
	


	Lees die onderstaande uittreksel uit die drama Die Keiser aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11
	DIPLOMAAT:

KEISERIN:

KEISER:

KULTUUR:

KEISER:

KULTUUR:

KEISER:

KULTUUR:
	Manjifiek.

Dis soos ’n sprokiestad wat daar in die verte uit die 

oerwoud uit oprys.  Dis soos ’n droom …

En julle sê dis góúd wat daar so blink in die son?

Suiwer goud, U Majesteit.  ’n Monument vir ons nage-

slagte.

Waar krý julle soveel goud?  Ek dag ons beskawings-

program vir die volk het ons skatkiste leeggemaak…

Dít kom uit ons myne uit, U Majesteit.

Het daar darem nog iets oorgebly vir die toekoms?

Natuurlik, U Majesteit.
	


	12

13

14

15

16

17

18

19

20

21

22

23

24

25

26

27

28

29

30

31

32

33

34

35

36

37

38
	HOFNAR:

KEISER:

KULTUUR:

KEISER:

KULTUUR:

HOFNAR:

KULTUUR:

KEISER:

HOFNAR:

KEISER

KULTUUR:

MAARSKALK:

DIPLOMAAT:

KEISER:

DIPLOMAAT:

KULTUUR:

KEISER:

KULTUUR:

KEISER:


	Ons land is vrót van die goud, my Kroon.

Ek sien.  (Hy loop terug na sy troon; die Keiserin ook.) Be-skawingsprogram?

Vorder volgens plan, U Majesteit.

Is almal al gevoed en gekleed soos óns?

Hulle het meer as wat hulle nodig het, U Majesteit.

Loop sommer broek oor die skouer en skoene in die 

hand, my Kroon.  Kry glo te warm.

Hy oordryf, U Majesteit.  Daar ís van hulle wat kla 

hulle kry te warm; en party van hulle verruil die klere 

aan die mense oorkant ons grense; maar …

En hoekom weet ek niks hiervan nie?

My Kroon is glo ’n idealis en ’n dromer.

(aan Kultuur):  So?

U is die grootste keiser wat vandag leef, U Majesteit.

Presies.

Die hele wêreld praat al van u as die Heilige Keiser.

Heilig …?

Ja, U Majesteit – oor alles wat u gedoen het om die volk 

uit sy slawerny en armoede te bevry en op te hef.

Daarom wil ons u nie belas met onbenullighede nie.

Die welvaart en beskawing van die volk is nie onbenul-

lighede nie.
Natuurlik nie, U Majesteit.  Maar ons is nog besig om 

die mense op te voed – en dít kan nie oornag gedoen 

word nie.

Oornag, sê jy?  Dis vyftig jaar!


	


	7.1 Sprokie (stad) (r. 2) hou nou verband met droom (r. 3).

Noem TWEE dinge waarvan die droom simbool word in hierdie drama.
	(2)


	7.2 Watter karaktereienskap van die Keiserin word verraai deur haar uitlating in 


reël 2–3?
	(1)


	7.3
Goud (r. 4) is een van die terugkerende motiewe in die drama.
	

	
Noem kortliks watter
	


	7.3.1 TWEE positiewe en


7.3.2
TWEE negatiewe simboliese  waardes aan goud geheg word binne konteks van die drama.
	(2)

(2)


	7.4
Watter gevoel weerspieël die Keiser met die akkuutteken op krý (r. 7)?
	(1)


	7.5
Die woord dag (r. 7) wys dat die Keiser nie ten volle op datum is met wat in sy 
land aan die gang is nie.  Waarom is dit so?  Noem TWEE redes.
	(2)


	7.6
Dink u die nageslagte sal die monument (r. 5 – 6) waardeer?  Motiveer jou 
antwoord.
	(1)


	7.7
Die Keiser lewer nie veel kommentaar op die monument nie.  Wat word egter 
geïnsinueer met sy vraag in reël 7?
	(1)


	7.8
Wat impliseer Nar met sy sarkastiese uitlating in reël 12?
	(1)


	7.9
Hoe sou jy die Keiser se Ek sien (r. 13) interpreteer?
	(1)


	7.10
Hoe sou jy Kultuur se antwoorde op die Keiser se vrae oor die 
beskawingsprogram beskryf?
	(1)


	7.11 Watter karaktereienskap van Kultuur word weerspieël deur sy antwoorde in 


reël 15 en reël 17?
	(1)


	7.12 Watter waarheid wil Hofnar aan die Keiser ontbloot met sy spreekbeurt in 


reël 18 – 19?
	(1)


	7.13
Die mense, volgens Kultuur, verruil klere oorkant die grense.  Waarom doen 
hulle dit?
	(1)


	7.14
Watter funksie verrig die ellips in reël 22?
	(1)


	7.15
Waarom kan die Keiser se vraag in reël 23 as ironies beskou word?
	(1)


	7.16
Wat, dink jy, wil die Nar eintlik vir die Keiser sê in reël 24?
	(1)


	7.17
Watter gevoel openbaar die Keiser met Só (r. 25)?
	(1)


	7.18
Watter EEN van die temas word onderskryf in die drie Ministers se 
spreekbeurte in (r. 26 – 28)?
	(1)


	7.19
Reël 30 en 31 verwys na die beskawingsprogram (r. 13 –14).  Noem TWEE 
redes waarom die program nie geslaagd is nie.
	(2)


	7.20
Watter karaktereienskap van die Keiser kom duidelik na vore in reël 33 – 34?
	(1)


	7.21
Noem TWEE rolle wat die Hofnar vertolk soos afgelei kan word uit die teks.
	(2)


	7.22
Tot watter insig kom die Keiser in reël 38?
	(1)


	7.23
Watter ander waarheid verraai die Keiser in reël 38?
	(1)

[30]


	OF
	


	VRAAG 8

PARAGRAAFTIPE VRAAG
	


	8.1 Die maak en die uiteindelike dra van die wonderkostuum bou op na die 
klimaks:  Die Keiser loop kaal voor sy volk.

Bespreek in 100 – 120 woorde klere x naaktheid as terugkerende (herhalende) motiewe in die drama.
	(10)


	8.2
Die drama, Die Keiser, kan beskou word as ’n aktualiteitsdrama omdat 
aspekte soos hebsug, opstand, bedrog en dies meer aan die orde van die dag 
is.  Stem jy saam?  Motiveer jou standpunt in 100 – 120 woorde.
	(10)


	8.3
Die leuen vorm een van die grondboustene (temas) van die drama.  


Bespreek in 100 – 120 woorde hoe die Keiser se selfbedrog amper tot sy eie 
ondergang gelei het.
	(10)

[30]


	TOTAAL VIR AFDELING B:
	[30]


	AFDELING C
ROMAN
	


	Beantwoord slegs EEN vraag in hierdie afdeling.
	

	Indien jy die paragraaftipe vraag in Afdeling B beantwoord het, MOET jy nou die kontekstuele vraag beantwoord oor die roman wat jy bestudeer het.

Indien u die kontekstuele vraag in Afdeling B beantwoord het, MOET u nou die paragraaftipe vraag beantwoord oor die roman wat jy bestudeer het.
	


	VRAAG 9
	


	By fakkellig – Karel Schoeman
	


	Lees die uittreksel aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16
	   Daar is reeds groepies op weg langs die grootpad, maar Liam draai weg van hulle, en met ’n voetpaadjie gaan hy en David teen ’n heu-welhang op, om van die kruin die dal voor hulle te vind waar die 

mense saamkom.  Uit alle oorde begin hulle nou kom, van die ge-huggies en boerderye en verspreide hutte, langs die grootpad en met die voetpaadjies wat oor die velde heen voer, met brandende fakkels om hul weg te belig.  Omdat soveel van hulle kaalvoet is, maak die menigte geen geluid in hulle samekoms nie; die nag is stil, en in die donker beweeg net die fakkelvlamme, die brandende ligte wat oor die velde en langs die heuwels aankom, verspreide ligkolle wat nader dans om saam te brand hier in die dal.

   Hulle gaan staan teen die hang van die heuwel waar hulle kan neersien op die dal.  Liam praat nie, en dit is vir David asof die stilte

en koue hulle vasvang, alles wat ooit vertroud was, afgesny deur die lae heuwellyn om hulle heen en deur die donker van die nag, en slegs dít eg, die gloeiende lig van die fakkels die brandpunt van alle dinge.
	


	17

18

19

20

21

22

23

24

25

26

27

28

29

30

31

32

33

34

35

36

37

38

39

40
	   Hy sien die menigte saamkom totdat die hele dal gevul is rondom

die steen wat as altaar sal dien.  die priester kom in wit gewaad, en David kyk toe: die Mis wat hier om middernag tussen die heuwels opgedra word met woord en gebaar wat hom vreemd is, die geruis 

van stemme, die onduidelike lettergrepe van Latyn en van Iers wat

hy kan vang uit die verte, en die donker, anonieme menigte wat hier

kniel in die wintersaand.  Wie is hulle? dink hy.  Die boere, die pag-

ters? die kaalvoetkinders, mans in flenterbroeke?  Effens verbaas wonder hy hoe hy in hul midde beland het.  Hy onthou skielik sy grootmoeder se kamer waar die vuur brand, die wye trap, die ete 

môre by die Cunninghams, maar die dinge wat hy onthou, het alle werklikheid verloor.  Deels omdat hy moeg is, deels omdat hy gevoel-loos gemaak is deur die koue, voel hy vreemd, asof die lewe van elke dag opgehef is hier waar hy hom bevind.  By fakkellig is alle dinge vir hom verander, en die wêreld van die daglig kan hy hier nie meer terugvind nie.  In die vlamlig het die donker, knielende menigte ’n waardigheid gekry wat hulle omskep, en die klank van al hulle stem-

me besit ’n onpersoonlike skoonheid.  Knielend hef hulle hul hoofde

op rondom die altaar, en die lig vang hier ’n voorhoof, daar ’n hand, 

maar die mense van elke dag kan hy nie herken nie, die onderdanig-

heid, die sluheid en geveinsdheid, die gedweeheid, asof hulle vannag vrygekoop is uit hulle diensskap.  Ook Liam kniel met ontblote hoof,

en hy het alleen bly staan in die skadu aan die rand van die byeen-

koms.


	


	9.1
Na hierdie byeenkoms het David ook die Protestantse erediens bygewoon.  
Hoe het die TWEE dienste van mekaar verskil?
	(4)


	9.2
Noem TWEE moontlike redes waarom Liam vir David weg van die grootpad 
teen die heuwelhang oplei.
	(4)


	9.3
Haal TWEE woorde uit reël 1 – 11 aan wat die Iere se opstand teen die 
Engelse sal kan regverdig.
	(2)


	9.4
9.4.1
Skryf slegs die TWEE frases neer wat ’n kontras in reël 12 – 16 


aandui.


9.4.2
Verduidelik in EEN sin die simboliese waarde van die kontras.
	(1)

(2)


	9.5
Verduidelik kortliks in EEN sin waarom David sê dat die dinge wat hy 
onthou, het alle werklikheid verloor (r. 27 – 28).
	(2)


	9.6
By fakkellig is alle dinge vir hom verander, en die wêreld van die daglig 
kan hy nie hier meer terugvind nie (r. 30 – 32).
	


	9.6.1 Watter simboliese waarde word hier aan fakkellig en daglig geheg?

9.6.2 Hoe hou hierdie fakkellig en daglig verband met David se lewe tot dusver?
	(2)

(2)


	9.7
Watter DRIE faktore het daartoe bygedra dat David, as aanvanklike 
onbetrokke buitestaander, tot by hierdie keuse in sy lewe gebring is?
	(3)


	9.8
Haal TWEE gedeeltes uit reël 32 – 34 aan wat daarop dui dat David hom met 
hierdie menigte vereenselwig.
	(2)


	9.9 Alhoewel David vannag sien die volk is vrygekoop uit hulle diensskap 


(r. 37 – 38), bly hy alleen staan in die skadu aan die rand van die 
byeenkoms.  Watter karaktereienskap (in hierdie situasie) van David kan jy 
hieruit aflei?
	(2)


	9.10
Watter gevolge het hierdie byeenkoms uiteindelik op David se lewe gehad?  
Noem slegs TWEE gevolge.
	(2)


	9.11
Aan die einde (slot) van die roman reken David dat hy gedoen het wat vir 
hom reg was…

Stem jy saam met hierdie opinie van David?  Motiveer kortliks in EEN sin.
	(2)

[30]


	OF
	

	VRAAG 10
	


	PARAGRAAFTIPE VRAAG
	


	10.1
Lig teenoor donker is TWEE van die terugkerende motiewe in die roman.  
Bespreek in 150 – 200 woorde die simboliese betekenis van die TWEE 
motiewe 
t.o.v. die proses van uiterlike en innerlike verandering binne die 
romanruimte en veral in die gemoed van David.
	(15)


	10.2 David ondergaan ’n drastiese verandering van onbetrokke buitestaander na betrokkene wat tot die daad oorgaan.

Bespreek in 150 – 200 woorde die verandering en noem ook watter geweldige implikasies dit, nie net vir David nie, maar ook vir sy familie teweeggebring het.
	(15)

[30]


	OF
	


	VRAAG 11
	


	Fiela se kind – Dalene Matthee
	


	Lees die uittreksel aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19

20

21

22

23

24

25

26

27

28

29
	   “Jy moet by miss Weatherbury bly.”

   “Waar anders?”

   Sy hande was vol van die vis se bloed en sy lyf vol pyn vir haar.  Hy het geweet dat hy moes omdraai, maar hy kon nie.  Die laatmiddagluggie het liggies in haar hare geroer, die punt van haar rok se kraag het teen haar wang vasgewaai en daar was iets verwese in haar.

   “Ek sal na jou verlang, Nina.”

   “Ek dink nie jy kom weer terug nie, Lukas.”  Sy het dit met ’n gedweë aanvaarding gesê.

   “Waarom sê jy so?”  het hy onrustig gevra.

   “Ek weet nie, dis of jy klaar weg is.”

   “Jy praat soos Kaliel, maar julle is verkeerd.  Ek kom terug.  Soos jy die Bos se geluide wil hoor, wil ek die see s’n hoor, 

Nina.  Ek wil hom op my tong voel, in my neus, ek wil elke dag 

sy andersheid sien.  En die eerste opening op die loodsboot is myne!”

   “Waarom gaan jy dan terug Lange Kloof toe?”

   “Dawid was my broer voordat ek geweet het Willem en Kristoffel is my broers.”

   “Hoe kon hy jou broer gewees het?  Hy was bruin.”

   “Hy was nog altyd my broer.”

   “En jy was nog altyd liewer vir hulle as vir ons!”  Sy het dit 

vinnig  en bitsig gesê.

   Die afstand tussen hulle het ineens begin groei.  “Ek het nie

my lot bepaal nie, Nina.  Wie dit bepaal het, is ŉ raaisel wat

besig is om my op te vreet.”

“Wat bedoel jy?”

“Niks.  Dit word laat, ek moet loop.”
	


	11.1
Waarom kan Nina se vraag (r. 2) as ironies beskou word?
	(2)


	11.2 Watter tweeledige betekenis kan die volgende moontlik hê:

en sy lyf pyn vir haar (r. 3 – 4)?
	(2)


	11.3 Nina se rol in Lukas se lewe was tweërlei van aard.

Noem kortliks in TWEE aparte sinne die tweeledigheid.
	(4)


	11.4
Dui kortliks die kontras in Lukas se belewing van die Bos en die see aan.
	(4)


	11.5
Watter ooreenkoms is daar tussen Benjamin se verhouding met Dawid en sy 
verhouding met Nina?
	(1)


	11.6
Wat presies het met Dawid gebeur?
	(2)


	11.7
Sou jy sê die verwysing na velkleur in reël 21 Hy was bruin, is funksioneel?  
Motiveer jou antwoord.
	(2)


	11.8
Hoe sluit r. 21 – 22 aan by Lukas/Benjamin as buitestaander?  Dui ook die 
verband met EEN van die temas aan.
	(2)


	11.9
Reël 23 – 24 spreek die innerlike konflik van Lukas aan terwyl hy in die Bos gebly het.  Verduidelik in EEN sin.
	(2)


	11.10
Op watter TWEE maniere kan ons Benjamin se spreekbeurt in reël 25 – 27 
vertolk?
	(4)


	11.11
Waarheen is Benjamin op pad in reël 29?
	(1)


	11.12
Watter TWEE faktore het Benjamin laat besef dat hy moontlik nie Lukas van 
Rooyen is nie?
	(2)


	11.13
Verwoord die tema van die roman deur na Benjamin se lewenservaring te 
verwys.
	(2)

[30]


	OF
	


	VRAAG 12

PARAGRAAFTIPE VRAAG
	


	12.1
Wie is hy?  Wat is sy naam?  Die vreemdste vrees het hom beetgekry.  
Elke skip wat deur die koppe gekom het, had ’n naam.  Elke boom in die 
Bos …
	


	
Benjamin se identiteitskrisis het ’n geweldige innerlike stryd (konflik) in hom 
ontketen.


Bespreek in 100 – 150 woorde Benjamin se soeke na homself.  Noem ook hoe 
hy uiteindelik vrede in en met homself gevind het.
	(10)


	12.2
Die mens is dikwels uitgelewer aan die genade van ander.  Mense het die 
mag om besluite te neem wat ander se lewens onherroeplik kan 
beïnvloed en verander.
	


	
Bespreek in 200 – 250 woorde die geldigheid van hierdie stelling t.o.v. 
Benjamin se lewe deur die invloed wat die volgende persone (karakters) op sy 
lewe gehad het, uit te lig.
	


	· Benjamin se biologiese ma

· Fiela

· Die van Rooyen-egpaar

· Nina

· Die magistraat
	(20)

[30]


	OF
	


	VRAAG 13
	


	Kringe in ’n Bos – Dalene Matthee
	


	Lees die uittreksel aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19
	Vandat hy kan onthou, is Oupoot die mees gevreesde olifant in 

die Bos.  Geen houtkapper het sonder respek van hom gepraat 

of sy spoor gekry en nie onmiddellik gekyk watter kant die

wind waai nie.

   Hy was veertien toe hy Oupoot vir die eerste keer gesien het.  Baie dinge het met hom gebeur toe hy veertien geword het…

   Die godsiekte het twee maande voor sy verjaardag deur die

Bos getrek: masels, kinkhoes en plek-plek waterpokke.  Magda-lena moes eerste gaan lê.  Toe Sara inval, het hul ma ook siek geword.  Masels.  Hy en sy pa en Jozef en ou Anneries het ver 

van die huis af kalander vir dwarslêers gewerk en van niks 

geweet nie. 

Tant Martjie van oom Martiens Botha, wat ook by Groot Ei-

land huisgemaak het, het ou Maska gestuur om hulle te soek.

As jy die bos ken en weet in watter rigting om te soek, kan jy 

soek, so nie moet jy wegbly uit hom.  Mens hoor ’n byl se kap 

diep Bos in en ou Maska het hulle die derde dag gekry.  Oom 

Gert Oog-hulle het ’n paar myl huiskant van hulle gekap en 

hom gesê waar hulle is.


	


	13.1
Watter TWEE OPEENVOLGENDE WOORDE in reël 1 – 4 gee vir ons ’n 
aanduiding van die boswerkers se houding teenoor Oupoot?
	(1)


	13.2
Saul se eerste ontmoeting met Oupoot (r. 5) word deur hom as persoonlik en 
onverklaarbaar beleef.  Verduidelik in ’n kort, bondige sin waarom Saul die 
spesifieke ontmoeting as volg beleef het:
	


	13.2.1 Intens

13.2.2 Ongewoon

13.2.3 Beplan

13.2.4 Onverklaarbaar

13.2.5 Misterieus of religieus.
	(2)

(2)

(2)

(2)

(2)


	13.3
Baie dinge het met hom gebeur toe hy veertien geword het… (r. 6).  
Verklaar die ellips in hierdie aanhaling deur ten minste VYF dinge te noem wat 
met Saul in sy veertiende jaar gebeur het.
	(5)


	13.4
Oupoot se verskyning(s) aan Saul het in retrospek (terugskouing) betekenisvol 
vir Saul blyk te wees.  Verduidelik kortliks in EEN sin.
	(1)


	13.5
Verduidelik in jou eie woorde die gebruik van godsiekte.
	(2)


	13.6
Watter simboliese waarde verkry die kalander (r. 11) later in Saul se lewe?
	(1)


	13.7 13.7.1
Watter verband bestaan daar tussen die kalander (r. 11), Oupoot 



(r. 1) en Saul?

13.7.2
Op watter wyse slaag Saul daarin om die verband genoem in Vraag 

13.7.1 te behou en te versterk aan die einde van die verhaal?
	(2)

(2)


	13.8
Die kap van dwarslêers (r. 11) het onmin tussen Saul en sy pa laat ontstaan.
	


	13.8.1 Noem ten minste EEN rede waarom Saul so ’n sterk beskermingsdrang vir die Bos het.

13.8.2 Waarom kan hierdie beskermingsdrang as ironies beskou word?  Ondersteun jou antwoord met ’n gepaste idioom.
	(1)

(2)


	13.9
Maska (r. 14) is die enigste nie-Blanke in die verhaal wat ’n 


belangrike rol in Saul se lewe speel.  Noem ten minste DRIE redes 

wat hierdie stelling sal ondersteun.
	(3)

[30]


	OF
	


	VRAAG 14

PARAGRAAFTIPE VRAAG
	


	14.1 Saul Barnard word amper regdeur die roman as ’n alleenloper en tipiese 
buitestaander geteken.

Bespreek hierdie stelling in 150 – 200 woorde.
	(15)


	14.2 Maska, die Outeniekwa-inboorling, is die enigste nie-Blanke in die verhaal wat ’n belangrike rol in Saul se lewe speel.

Bespreek bogenoemde stelling in 150 – 200 woorde deur van die volgende afleiers gebruik te maak:
	


	· Hy is deel van die Barnard-huishouding

· Die besondere band tussen hom en Saul

· Die besondere band tussen hom en Oupoot

· Die versoeningsrol wat hy speel

· Maska as oorwinnaar (aan die einde van die roman)
	(15)

[30]


OF

	VRAAG 15
	


	Toorberg – Etienne van Heerden
	


	Lees die uittreksel aandagtig deur en beantwoord die daaropvolgende vrae.
	


	1

2

3

4

5

6

7

8

9

10

11

12

13

14

15

16

17

18

19

20

21

22

23

24

25

26

27

28

29

30

31

32

33
	Volgens Kaatjie Danster, wat die oggend van die Stiefveld af op pad 

was na die Halte om haar pensioenkoevert af te haal, het sy die getuie-nis van groot weemoed met haar eie oë gesien.  Sy’t vroegoggend ver-trek, toe die mis teen Toorberg se hakskene afdwarrel en die kolganse 

al begin roep na mekaar.  Dit was hoogdroogte en elke oggend was daar dié geroep na water en klam broeiplekke.

   Voor sy in die pad geval het, het sy eers die ysterpot oor die vorige aand se kole gehang en fyn houtjies buite gaan breek.  Met die terug-kom het sy katvoet oor die bondels kleingoed onder hul karosse in die voorhuis getree, die fyn hout op die as gestoot, dit met haar hande vasgedruk en saggies geblaas.  Toe dit vlam vat, het sy kaphout opgesit – só dat die water sou kook en die pap warm sou wees wanneer die res van die huis wakker word.  Met die stram opstaan ná die blasery, het haar seun Shala in die deur gestaan, agter haar.  Hoe laat jy my skrik, dink sy, maar sy praat nie, want sy wil nie haar kleinkinders wakker 

maak nie.  Shala beweeg altyd soos ’n skaduwee en dra nooit hemp nie.  Aan die vlek oor sy linkeroor kan jy hom eien as ’n Moolman.  Ook aan die uitbundige woede in sy oë en sy manier om nooit voor hom te kyk

op die pad nie, maar altyd ver, na die horison of die bulte se prampun-

te.

   “Môre, Shala Riet,” sê sy terwyl sy deur die voordeur na buite buk, 

en onderlangs na hom kyk.  Hy is steeds vies, want hy was by toe sy die vorige aand, met haar kleinkinders om haar, haar hart leeg gepraat het oor Toorberg en die Moolmans.  Hulle moet weet, het sy gevoel, en 

later het sy haar verwonder dat sy juis dié tyd moes kies om die stam vir die kinders uit te lê.

   “Môre, Ma Kaatjie,” sê hy met sy stem wat haar altyd laat dink aan 

haar skoonpa, Floors Moolman – nie omdat sy ooit vir Floors Mool-

man gesien het nie, maar omdat Ouma Kitty kleintyd al oor Shala gesê

het: die tong is Floors s’n.  Daar is net die voosgevatte foto van Floors Moolman wat hulle bêre by die pensioenpapiere en Abel Moolman se brief waarin hy belowe dat hulle die Stiefveld met hul afstammelinge 

vir eenhonderd jaar kan bewoon.


	


	15.1 Die roman/verhaal word hoofsaaklik uit die perspektief van Kaatjie Danster vertel.  Noem ten minste TWEE redes waarom sy as die belangrikste karakter optree.
	(4)


	15.2 Kaatjie Danster word as fokalisator (die een deur wie se oë gebeure waargeneem word) aan die begin en aan die einde (hoofstuk 1 en laaste hoofstuk) van die roman gebruik.

Watter funksie verrig sy as fokalisator in bogenoemde opsig?
	(2)


	15.3
15.3.1
Watter belangrike gebeurtenis het later in die dag plaasgevind?


15.3.2
Waarom sou ons kon sê, ten spyte van die tragedie, was die 


gebeurtenis waardevol?
	(2)

(2)


	15.4
Na wie verwys die getuienis van groot weemoed (r. 2 – 3)?
	(1)


	15.5
Die naam Toorberg impliseer ’n toorwêreld.  Noem ten minste DRIE vlakke 
waarop die toorwêreld sinspeel, soos wat dit in die roman uitgebeeld word.
	(3)


	15.6
Om watter rede het StamAbel die berg en sy plaas Toorberg genoem?
	(2)


	15.7
Haal ’n voorbeeld van personifikasie uit reël 1 – 6 aan.
	(1)


	15.8
Droogte (r. 5) en water (r. 6) verkry simboliese waardes binne die konteks van 
die roman.  Benoem kortliks die simboliese waarde van elkeen.
	(2)


	15.9 Voltooi die volgende.  Skryf slegs die korrekte woord langs die vraagnommer neer.

Wanneer ’n mens in die pad val (r.7), dan ________ (EEN WOORD) jy.
	(1)


	15.10
Lees weer reël 7 – 16 aandagtig deur.  Skryf nou TWEE karaktereienskappe 
(net TWEE woorde) van Kaatjie Danster neer soos wat dit in dié reëls 
uitgebeeld word.
	(2)


	15.11
Lees weer reël 16 – 28 aandagtig deur.  Skryf nou TWEE karaktereienskappe 
(net TWEE woorde) van Shala Riet neer soos wat dit in dié reëls uitgebeeld 
word.
	(2)


	15.12
Volgens reël 17 is die vlek oor die linkeroor ’n kenmerkende eienskap van 
die Moolmans.  Waarvan is die vlek ’n teken?  Skryf slegs EEN woord neer.
	(1)


	15.13
Wat is dit, volgens Kaatjie Danster, wat die kinders moet weet (r. 24)?
	(1)


	15.14
Waarom het Shala hom vervies omdat sy ma die kleinkinders ingelig het oor 
Toorberg en die Moolmans?
	(2)


	15.15
Skryf in EEN kort, knap sin die verband tussen Floors Moolman en die 
Stiefveld 
(r. 30 – 32) neer.
	(2)

[30]


	OF
	


	VRAAG 16

PARAGRAAFTIPE VRAAG
	


	16.1
Die storie van water, het Kaatjie gesê, is die storie van die Moolmans; en 
Hierdie plaas moet nooit opdroog nie… (StamAbel).
	


	
Bespreek in 150 – 200 woorde die rol wat water in die roman speel.


Maak van die volgende afleiers gebruik:
	


	· Die keuse van Toorberg as plaas en die boerderybedrywighede

· Die Oog

· Handelinge van die karakters t.o.v. water, bv.
	

	· Druppeltjie du Pisani (naamgewing)

· Waterwyser

· Pastoor Oneday Riet
	(15)


	16.2
Die plaas, Toorberg, word eksklusief as die ruimte van die Moolmans beskryf.  
Toorberg het geen Moolman nog vry laat gaan nie …. Nie in die lewe en 
in die dood nie.
	


	
Bespreek bogenoemde stelling en aanhaling in 150 – 200 woorde.  Maak van 
die volgende afleiers gebruik:
	


	· StamAbel se testament

· Skaamfamilie

· Al die verstote en verworpe Moolmans, soos regter Lucius, Andreas die digter, Floors

· Die belangrike gevolg wat Noag (Druppeltjie) du Pisani se val in die boorgat (dood) vir die familie gehad het

· Jou eie siening/mening oor erfgrond
	(15)

[30]


	TOTAAL VIR AFDELING C:
	[30]


	TOTAAL:
	100

